
СООПШТЕНИЕ ЗА МЕДИУМИ 

САД ја поддржува втората фаза на процесот на децентрализација 
во Македонија 
 

На 25 октомври 2007 година Проектот за деловно опкружување на УСАИД (БЕА) и 
Министерството за финансии на Република Македонија беа организатори на 
конференција на која се отворија прашања поврзани со втората фаза на 
фискалната децентрализација во земјата. Со конференцијата беа опфатени 
неколку тематски подрачја, и тоа: барањата што Владата ги поставува пред 
општините за потребите на нивното задолжување; кредитоспособноста на 
општините, и кредитните механизми преку кои општините ќе можат да се 
задолжуваат.  
 
“Република Македонија, како многу други земји во транзиција, се соочи со 
предизвикот на децентрализација на голем број функции што претходно ги 
извршуваше Владата. Потребата за обезбедување поголема економска 
стабилност и повисок квалитет на јавните услуги претставуваа мотив земјата да 
отпочне преструктуирање на системот, вклучително и обезбедувањето квалитетни 
извори на финансирање на општините“, рече Мајкл Еди, вршител на должноста 
директор на Мисијата на УСАИД во Македонија.  
 
Втората фаза на фискалната децентрализација почна на 1 јули 2007 година. Во 
оваа фаза општините се стекнуваат со правото на задолжување кај домашните и 
странските кредитори со претходно одобрение од Владата, што претставува 
посилна гаранција за потенцијалните инвеститори. Со намера да помогне во 
реализацијата на овој процес, проектот БЕА во текот на конференцијата 
промовираше две брошури. „Прирачникот за планирање на капитални 
инвестиции на локалната самоуправа во Македонија“ е изработен како водич низ 
процесот на планирање на капиталните инвестиции во текот на изготвувањето на 
апликации за кредити. „Прирачникот за анализа на кредитоспособноста на 
локалната самоуправа во Македонија“ ќе им помогне на лицата одговорни за 
финансиското работење во општините да ја проценуваат тековната 
кредитоспособност на единиците на локалната самоуправа.  
 
Конференцијата ја отворија Министерот за финансии, д-р Трајко Славески, 
вршителот на должност Директор на Мисијата на УСАИД, Мајкл Еди, и Директорот 



 
 

 
 

на проектот БЕА, Александар Шахов. Во работата на конференцијата учествуваа 
претставници на Министерството за финансии, ЗЕЛС, централната и локалната 
власт, и финансиската заедница. 

 
 
 
Американскиот народ, преку УСАИД, има инвестирано приближно 500 милиони 
долари во Македонија, од 1993 година. УСАИД имплементира проекти кои ги 
зголемуваат инвестициите, создаваат работни места, ја намалуваат корупцијата, 
и го подобруваат квалитетот на образованието во Македонија. Овие иницијативи ja 
поддржуваат транзицијата на Македонија кон стабилна демократија и нејзината 
успешна интеграција во Европската Унија. УСАИД обезбедува економска и 
хуманитарна помош во повеќе од 100 земји. За повеќе информации посетете ја 
страницата  http://macedonia.usaid.gov. 
  


